
Топас дому ў апавяданнях Сакрата Яновіча 

Беларускаму пісьменніку Сакрату Яновічу было наканавана 
нарадзіцца на польска-беларускім памежжы ў гарадку Крынкі, 
што знаходзіцца непадалёк ад Саколкі. Гэта канкрэтнае месца на 
падляшскай зямлі ўсё жыццё было вельмі дарагім сэрцу твор-
цы. Тут знаходзіўся яго радзінны дом, тут прайшло яго дзяцінства,  
адсюль рушыў ён у вялікі свет. Урэшце, пацверджаннем выключнас-
ці і, вялікай ролі ў яго жыцці Крынак з’яўляецца факт, што пісьмен-
нік у росквіце веку вырашыў вярнуцца ў роднае гняздо. 

Паэтычна-мастацкі ўзровень, індывідуальнасць пісьменніка  
з Крынак выявіліся ўжо ў першай кнізе С. Яновіча Загоны (Белас-
ток, 1969). Як адзначае Ян Чыквін, лірычныя мініяцюры Сакрата 
Яновіча, сабраныя ім у гэтую кнігу, вылучаліся мастацкай арыгі-
нальнасцю стылю і светаўспрымання. А што найважней для аў-
тара і, вядома, усяго “белавежскага” асяроддзя – гэта была першая 
цэласная кніга мастацкай прозы1. Важкасць кнігі Загоны пацвяр-
джаецца і даследчыкамі з Беларусі. Так, Міхась Тычына ўпісвае яе  
ў агульную плынь беларускай літаратуры: 

Паводле часу ўзнікнення, а гэта 60-ыя гады, яна з’яўляецца 
своеасаблівым мясцовым, беластоцкім адпаведнікам міні-прозы, 
што з лёгкай рукі Янкі Брыля ўзнікла якраз тады ў метраполіі. 
Паводле іншых, менш фармальных і больш сутнасных характа-

1	 Я. Чыквін, Шлях па крузе (Штрыхі да творчай біяграфіі Сакрата Яновіча), 
[у:] Я. Чыквін, Па прызванні і абавязку. Літаратурна-крытычныя артыкулы, 
Беласток 2005, с. 205.

рыстык, “малая проза” С. Яновіча лёгка асацыіруецца з прозай 
“фальклорнага”, “нашаніўскага” перыяду (...)2.

Матыў дому можам знайсці ў творчасці кожнага пісьменніка, 
сябра Беларускага літаратурнага аб’яднання ў Польшчы “Бела-
вежа”. У творчасці “белавежцаў” вобраз дому можа быць месцам 
шчаслівым, перапоўненым любоўю, але можа быць і пазбаўленым 
гэтага пачуцця, сямейнай цеплыні. Тэма дому можа лакалізавацца 
ці то ў вобразе канкрэтнай хаты, людзей у ёй жывучых, а таксама 
можа вырастаць у тэму Малой Айчыны ў сэнсе культурна-духоў-
ным. Тады айчынай выступае не канкрэтная дзяржава – Польшча 
ці Беларусь, а проста польска-беларускае сумежжа, часам завужа-
нае да канкрэтнай гміны, мястэчка, вёскі. 

Адной з вядучых тэм, і не толькі ў Загонах, але амаль ва ўсёй 
творчасці Яновіча, з’яўляецца праблема роднага дому, якая найчас-
цей пераходзіць у матыў роднага мястэчка і яго жыхароў. Прыс-
вячэнне Загонаў пацвярджае важкасць і іерархію каштоўнасцей  
у жыцці пісьменніка: Гораду маёй маладосці, цудоўным Крынкам – 
у вянок іх дастойнага чатырохсотгоддзя – гэту сваю першую кніж-
ку прысвячаю3. 

Яновічаў свет – гэта канкрэтныя, рэальныя месцы, дзе чалавек 
жыве ў гармоніі з прыродай. У творчасці пісьменніка вобразы, звя-
заныя з топасам дому, выплываюць з уражанняў, увабраных у сябе 
яшчэ ў глыбіні дзяцінства. Ян Чыквін выдзяляе ў творчай біяграфіі 
Яновіча два моманты, якія паўплывалі на яго творчае фарміраван-
не. На думку даследчыка, амаль уся творчасць пісьменніка ства-
раецца на падмурку ягоных дзіцяча-юначых здзіўленняў перад няз-
выкласцю матэрыяльнага свету і хараством самаіснай прыроды. 
Адначасова яна замешана на рашчыне асабістых драм і псіхічных 
мікракатаклізмаў, перажытых ім у раннія гады і выразна прысут-
ных у ягоных творах4. 

2	 М. Тычына, Страчаная Аркадыя, “Крыніца” 1998, № 2, с. 30.
3	 С. Яновіч, Загоны, Беласток 1969.
4	 Я. Чыквін, Шлях па крузе (Штрыхі да творчай біяграфіі Сакрата Янові-ча), 

с. 209. А таксама глядзi: Я. Чыквін, Сямейны партрэт крынкаўцаў з аўтарам 
на першым плане (Штрыхі да творчай біяграфіі Сакрата Яновіча),  
[у:] Я. Чыквін, Далёкія і блізкія, Беларускія пісьменнікі замежжа, Беласток 
1997, с. 171.

Глыбока, пранікнёна гаворыць С. Яновіч аб важных крыніцах 
чалавечага ўціхамірання, суцяшэння, да якіх вяртаемся, калі вя-
лікі свет нам надакучыць: 

Рассохлы парог хаты бацькоў пакінуць, каб ад долі ўцячы – мо-
жаш. Туманны ўсход і пах ліпаў забыць, каб шумным асфальтам 
пакрочыць – можаш. Усмешку дзяцінства і радасць жыцця па-
гасіць, каб далёкія мары наблізіць – можаш. Слова – песню сваю  
ў пыл дарогі швырнуць, каб хутчэй стаўбы верставыя міналі – 
таксама можаш. А калі слязьмі боль пакоціцца, калыханку мат-
чыну ўспомні5.

Сапраўды, выратаваннем, своеасаблівым лякарствам на збале-
лую душу для чалавека ў цяжкай хвіліне можа быць успамін аб 
родным доме, дарагіх людзях у ім, аб шчаслівых дзіцячых гадах, 
пражытых у ім. І няважна, ці гэта палац, ці ўбогая вясковая хаціна. 
Ён выключны, самы дарагі таму, што гэта наш, бацькоўскі, родны 
дом. Ён з’яўляецца інтымнаю прастораю, дзе набіраемся сіл, супа-
койваемся, уціхамірваемся ад праблем шумнага свету. У сваёй хаце 
кожны павінен адчуваць сябе бяспечна і ўтульна. Праўда, мама, 
што гэта хата наша, бо я ў ёй жыву? Ад нашай хаты няма лепшай, 
бо я ў ёй жыву! Усе хаты халодныя, а наша цёплая, бо я ў ёй жыву6. 

У доме сімвалічнае значэнне мае акно, праз якое любім гля- 
дзець на свет. Хутка адкрыў яго магічна-прыцягальную сілу ма-
ленькі герой апавядання Акно: Як толькі перастаў я поўзаць мале-
чаю па хаце і пачаў хадзіць, памятаю акно. Яно вабіла мяне святлом  
і таемнымі гукамі. Даставаўся я да яго з бядою, але неадступна. 
Ужо прадчуваў і нават разумеў, што свет не канчаецца ў сенях.  
І аднекуль заходзяць да нас людзі, цёткі з дарункамі цукеркаў7.

За акном знаходзіцца іншы, прывабны свет, пакуль што незнаё-
мы малому дзіцяці. Пазнанне яго з’яўляецца адным з першых яго 
імкненняў. Яно ажыццяўляецца разам з надыходам вясны. У гэтую 
пару года гаспадары пачынаюць асабліва клапаціцца ў прыхатніх 

5	 С. Яновіч. Сыну, [у:] С. Яновіч, Загоны, с. 15.
6	 С. Яновіч, Хата, [у:] Белавежа. Літаратурны альманах, № 1, Беласток 1965, 

с. 281.
7	 С. Яновіч, Акно, [у:] С. Яновіч, Запісы веку, Беласток 1999, с. 5.

агародах і палях, і таму ім зручней, каб дзеці былі ў бацькоў “на 
воку”: Моцна здзіўлены, я не спадзяваўся, каб намаляваныя ў дзіця-
чай кніжцы тыя стварэнні напраўду жылі! Пасля дзівіўся што ні 
дзень усё чымсьці іншым, (...)8. На двары акно таксама прываблівае 
хлопчыка, аднак цяпер тым, каб заглянуць праз яго ў другі бок. 
Яно рагатліва расчыненае, і вецер навейвае знутры хаты попахі 
смажаных скварак з цыбуляю...9 

У Poetyce przestrzeni Gaston Bachelard10 развівае матыў чалаве-
ка, які падзяляе свет на інтымную прастору (“унутраную”), якую 
называе таксама “прасторай шчасця” (ці „прасторай валодання”),  
i чужы непрыручаны „космас”. Самай важнай са „шкарлупін”, якая 
аберагае чалавека перад злом, сурокамі аказваецца дом. Дух антра-
палагічнай і псіхалагічнай рэфлексіі французскага даследчыка на-
зіраецца і ў творчасці Яновіча. Толькі з тым, што ў яго “інтымная, 
шчаслівая” прастора распаўсюджваецца і на падворак вакол дому. 

Аберагальную сілу ў славян заўсёды мелі дрэвы, асабліва бяро-
за. Яе садзілі каля хаты і могілак. Людзі па сённяшні дзень вераць  
у яе пазітыўную энергію, аздараўляльную моц. У мініяцюры Бяроз-
ка ля акна дрэва персаніфікуецца. Бярозка, пасаджаная каля акна, 
штораз заглядае ў яго, шукае ў гаспадароў дома спагады і сяброўс-
тва11. Яна – спадарожніца ў жыцці членаў дамашняй сябрыны  
– просіць увагі да сябе, асабліва ў дажджлівае надвор’е. Бура скаліц-
ца і вые, і драпежна дзярэ зямлю. Ты бялееш са страху і, забыўшыся 
пра злосць нядаўнюю на гаспадара, ізноў ламочашся ў акно, звоніш 
па шыбах перапалоханым галлём. Дарма12.

Чарговым сімвалам беларускага прыроднага краявіду 
з’яўляецца палявая кветка – валошка, або васілёк, Кропля блакіту 
ў спелым жытнёвым узмежку13. Воблік яе выкарыстоўваўся ў бела-

8	 Тамсама, с. 5.
9	 Тамсама, с. 6.
10	 G. Bachelard, La poetique de l'espace, Paris 1958, s. 57 – 58. Zob. G. Bachelard, 

Wstęp do Poetyki przestrzeni, przeł. W. Błońska, [w:] Teoria badań literackich za 
granicą, t. 2, Kraków 1976, s. 342-365.

11	 С. Яновіч, Бярозка ля акна, [у:] Белавежа. Літаратурны альманах, № 1, 
Беласток 1965, с. 278.

12	 Тамсама, с. 278.
13	 С. Яновіч, Валошка, [у:] С. Яновіч, Сярэбраны яздок. Аповесць, апавяданні, 

замалёўкі, гумарэскі, Мінск 1978, с. 70.

рускай культуры як упрыгожанне ручнікоў, што віселі дома ў куце 
з іконамі, а таксама святочнай вопраткі. Для Яновіча матыў родна-
га дому звязаны, між іншым, і з вобразам блакітнай валошкі, якую 
серп бязлітасна пакідае на няроўнае змаганне з асеннім ветрам  
і сцюдзёным ліўнем. 

З мудра створанага Найвышэйшым кругазвароту прыродна-
га календара ў творчасці Яновіча часта паяўляецца восень. Любіў  
і люблю я дождж глыбокай восенню, халодны ды працяглы14. І гэтая 
пара года ўспрымаецца лірычным суб’ектам з перспектывы ўтуль-
нага і цёплага дому. Ён у хаце прыслухоўваецца да гукаў, набяга-
ючых з вуліцы, і нават прадметы адчуваюць на сабе асенні холад: 
хтосьці спяшаецца, топчучы цяжкімі нагамі гнілое лісце; гадзіннік 
сіпла звоніць; фурманка поўная мокрадзі, прастуджання15. Тады 
найлепш адчуваецца, як добра мець дом – ахову перад любымі 
непагодамі. Як добра ляжаць у пасцелі, адчуваць цеплыню коўдры, 
сухой ды мяккай, засынаць моцным сном. Які магчымы толькі ў ха-
лодную ды дажджлівую пагоду16. 

Гэта вельмі істотна, каб чалавек меў у жыцці такія месцы і лю-
дзей, якія прыносяць палёгку слабым нервам, супакойваюць душу. 
Аб важкасці родных месц сведчыць таксама факт, што іх вобразы 
прыходзяць да героя і ў сне, калі ён разняволены, не можа “кантра-
ляваць” свае думкі. У такі момант з’яўляюцца вобразы з дамашняга 
акружэння: (...) роднае поле. І прыгумень зялёны, вясенні (...). Дзічка 
на ўзмежку маніць пладамі, (...). Маліннік сапрэлы ў спёцы (...). Рэч-
ка, што за лугам (...). гняздо буслінае17. Праявы роднай прыроды, 
здаецца, такія звычайныя, а адначасова такія блізкія, дарагія. Пад 
уплывам вобразаў прыроды герой рытарычна пытаецца: Няўжо 
можна сабе выбраць айчыну?18 

Пейзажнае мысленне ў мініяцюрах Яновіча арыентавана на  
сінтэз прадметна-дамашняга свету са светам духоўным, зямной 

14	 С. Яновіч, Глыбокай восенню, [у:] С. Яновіч, Сярэбраны яздок. Аповесць, апавя-
данні, замалёўкі, гумарэскі, Мінск 1978, с. 74.

15	 Тамсама, с. 74.
16	 Тамсама, с. 74.
17	 С. Яновіч, Сны, [у:] С. Яновіч, Сярэбраны яздок. Аповесць, апавяданні, замал-

ёўкі, гумарэскі, Мінск 1978, с. 67-68 .
18	 Тамсама, с. 68.

прасторы – з унутранай прасторай чалавека. У народнай свядо-
масці прырода жыве і выяўляе сябе ва ўнісон з чалавекам. Пейзаж  
у Яновіча прысутнічае пераважна як адлюстраванне душы і на-
строю лірычнага героя, моцна звязанага з роднымі краявідамі  
з дамашняй прасторы.

Сапраўды, ці можна добраахвотна пакінуць такі скарб, адра-
чыся ад яго дзеля чужых каштоўнасцей? Нават птушкі ведаюць, 
што трэба вяртацца ў сваё гняздо. На буслянку яны сваю вярнуліся 
з краінаў егіпецкіх. Шлях да дома роднага адшукалі, аднак, не забы-
ліся. Як у напамін чалавеку: без айчыны можаш толькі наесціся19.  
З вялікай пашанай адносіцца Яновіч да белакрылай птушкі. Пада-
баецца яму гонар бусла, які не шкадуе сваіх сіл, каб штогод вярнуц-
ца з выраю ў айчыну. Пісьменнік у мініяцюры ўспамінае легенду 
аб тым, што ніхто ніколі не бачыў мёртвага бусла, праўдападобна 
таму, што ён памірае у палёце над сінім морам, ад разрыву сэрца  
з тугі...20 На Беларусі лічыцца, што чалавек, які крыўдзіць бусла, 
бярэ на сябе цяжкі грэх. Маральным абавязкам кожнага ёсць да-
памога хвораму птаху.

Невыпадкова выдатны беларускі празаік Уладзімір Караткевіч 
замацаваў у літаратуры акрэсленне Беларусі, як “зямлі пад белымі 
крыламі”. Вясною штогод гаспадары з нецярплівасцю выглядаю-
ць ў перадвелікодным паднябессі белакрылых птахаў. Кожны сабе 
тлумачыць, што абазначае прылёт буслаў: Будзе ў цябе брацік, – па-
жартавала з мяне маці. – Поле ўродзіць – сказаў бацька, не апуска-
ючы галавы21. 

У творчасці Яновіча і дамашняя жывёла, як певень (Гарлач), 
конь (Роднае), а таксама прыхатняя агародніна (Загоны) з’яўляюцца 
неад’емнай часткай дамашняга краявіду. Гэтыя паасобныя дэталі 
гаспадарскага акружэння ствараюць цэласны вобраз дому, і, што 
самае важнае, яго атмасферу, і нават сэнсорныя адчуванні, як пахі 
дзяцінства. Асабліва відавочна гэта на загонах, дзе ўсё як у жыцці, 
– усяго па крысе22, тут уся палітра чалавечых эмоцыяў, якія прый-

19	 С. Яновіч, Адлёт буслоў, [у:] С. Яновіч, Запісы веку, Беласток 1999, с. 27.
20	 Тамсама, с. 27.
21	 Тамсама, с. 27.
22	 С. Яновіч, Загоны, [у:] С. Яновіч, Сярэбраны яздок. Аповесць, апавяданні, 

замалёўкі, гумарэскі, Мінск 1978, с. 64.

дзецца неаднойчы спазнаць: слёзы, смех, сорам, задаволенасць, 
бесклапотнасць, знямогa; часнок хоча быць элегантам, сланечнік 
– рагатунoм, макаўкі – модніцамі, гарбуз праяўляецца найперш як 
гультай, бурак – сарамлівы, бручка – грубаскурая, кроп – бескла-
потны, капуста – паводзіць сябe па-матчынаму, а гуркі – як шайка 
дзяцей. Агародніна анімізуецца і індывідуалізуецца Яновічам.

З вобразамі прыроды, сапраўды, непадзельна звязаны раннія 
гады пісьменніка з Крынак. Гэта быў час, калі ў яго зарадзілася лю-
боў да прыгажосці, і да роднага куточка. Гэтыя фактары будуць 
сталым падмуркам і крыніцай творчай натхнёнасці Яновіча. Пац-
вярджае гэтую канцэпцыю Я. Чыквін: Ключ да мастацкага свету 
Сакрата Яновіча ляжыць у ягонай біяграфіі, прычым не ў біяграфіі 
пазнейшага перыяду (...)23.

У апавяданнях С. Яновіча нідзе няма дакладнага апісання 
знешняга выгляду бацькоўскага, роднага дому, як ён выглядаў 
звонку. Толькі ведаем, што гэта дом з паддашкам24, у канцы вулі-
цы Сакольскай25. Затое больш ведаем пра яго ўнутранае абсталя-
ванне. У апавяданні Занатоўкі для памяці апісваецца, што родавая 
сядзіба мае дзедавую печ ды гліняны ток каля яе26, а таксама вы-
каўзаныя лавы пад вэнэцкімі вокнамі, з філянговымі дзвярыма, ды 
сходамі з парэнчаю на паддашак27. 

У апавяданнях Занатоўкі для памяці і Бацькаў дом С. Яновіч 
шмат месца адвёў гісторыі пра клопаты бацькі, звязаныя з узвя-
дзеннем дома, які будаваўся “майстраватай бесталаччу”28. Цікава, 
што канцэпцыю роднага дома бацька прынёс з нямецкай няволі. 
Ён хацеў, каб дамашняе гняздо было саліднае і функцыянальнае, 
падобнае да таго, што будавалася на Захадзе. Бацьку мроілася  

23	 Я. Чыквін, Сямейны партрэт крынкаўцаў з аўтарам на першым плане 
(Штрыхі да творчай біяграфіі Сакрата Яновіча), [у:] Я. Чыквін, Далёкія  
і блізкія, Беларускія пісьменнікі замежжа, Беласток 1997, с. 171.

24	 С. Яновіч, Занатоўкі для памяці, [у:] С. Яновіч, Доўгая смерць Крынак, 
Беласток – Бельск 1993, с. 62.

25	 С. Яновіч, Цывілізаванне Сакольскай , “Крыніца” 1988, № 2, с. 29.
26	 С. Яновіч, Занатоўкі для памяці, с. 62.
27	 Тамсама, с. 63. На іх бацька наглядзеўся, будучы ў Саксоніі.
28	 С. Яновіч, Бацькаў дом, [у:] С. Яновіч, Доўгая смерць Крынак, Беласток 

– Бельск 1993, с. 52.

зажыць не па-тутэйшаму, прасторна і ў паўгарадской выгодзе. Та-
кой будовы людзі нам не даравалі. Бацька так нічога й не закончыў  
у ёй29. Не менш турботаў было з рамонтам гэтага ж дома, які вы-
рашыў выканаць ужо сын – галоўны герой, з якім атаясамліваецца 
сам Сакрат Яновіч.

Тут усплывае яшчэ іншая праблема. Большасць беларускіх да-
моў знаходзілася на шляху многіх войнаў. Яновіч слушна i праніз-
ліва піша аб гэтай горкай рэчаіснасці: 

Адвечнае гэта ў нас: віць аднова гняздо. Нязьменная прычына 
нашай незайздроснай іншым заможнасьці (дзед ставіў хату сабе, 
і бацька, а цяпер – сын, праўда, мураваны дом, а пасля – унук?). 
Няма нам калі жыць ды багацець. Жытло ня можа быць лепшае 
за лёс, таму шчасьцю нашаму ў людзях, да якіх мы натужваемся 
параўнацца, усё тая-ж грош-цана30.

Пятро Васючэнка пра значнасць і прычыны адлюстравання ма-
тыву дому ў творчасці шматлікіх беларускіх пісьменнікаў піша: 

Спрацавала гістарычная звычка беларусаў губляць і знаход-
зіць Радзіму. Вобраз краіны супаў з архетыпам Дому, без якога 
не мыслілася аніякая творчасць, бо нацыянальная літаратура 
спрадвек тварылася ў “дамах” – келлях, замках, палацах, сядзі-
бах, хатах. Беларускай мадэлі свету ўласцівая цэнтраімклівасць. 
Творчая энергія канцэнтравалася вакол вобразу Дома або Горада 
(Вільні, Полацка) ці мястэчка, вёскі, фальварка31.

Канцэпцыя беларускага даследчыка адпавядае і складанаму ха-
рактару гісторыі Падляшскай зямлі. 

Родны дом для Яновіча, бясспрэчна, атаясамліваецца з Крын-
камі. Амаль усе падзеі ў творчасці пісьменніка адбываюцца ў яго 
мястэчку, а калі па-за ім, то тады Яновіч гаворыць – мой родны 

29	 Тамсама, с. 52.
30	 С. Яновіч, Занатоўкі для памяці, с. 63. 
31	 П. Васючэнка, Абрысы мастацкага свету Сакрата Яновіча (ХРАНАТОП. 

ІРОНІЯ. СІМВАЛ), [у:] Шлях па прамой часу. Да гісторыі беларускай літара-
туры Польшчы 1958–2008 гг., Беласток 2007, с. 259.

дом Крынкі. Вярнуцца ў Крынкі – значыць дадому, таму можна 
сцвердзіць, што гэтае мястэчка і родны дом – тоесныя паняцці 
для Яновіча. Лявон Тарасэвіч, беларускі жывапісец з Падляш-
ша, прызнаны ў свеце мастак, а найперш блізкі сябар пісьмен-
ніка, падкрэслівае значэнне Крынак у фарміраванні асабовасці 
Яновіча: To był ten świat w Krynkach, z całym jego kosmosem małego 
miasteczka. Gdy się w nim mieszka, wtedy się go nie docenia32. І ў ін-
шым месцы падобная думка: Wracając do historii Sokrata, myślę, że to 
Białystok go ukształtował, utwierdził w białoruskości. (...) W Białymstoku 
Krynki, to, co z nimi związane, zaczęły nabierać dla niego wartości33. 
Усведамленне Яновічам таго, што Крынкі з’яўляюцца яго “малой 
айчынай”34, прыйшло ў час, калі ён мусіў на нейкі час выехаць на 
вучобу: Znalazłszy się jako uczeń technikum w Białymstoku, chorobliwie 
zatęskniłem za Krynkami, przypłaciwszy to początkami gruźlicy. 
Odkryłem, nieprzeczuwany wcześniej, paradoks małej ojczyzny: tkwiąc  
w niej, nie lubi się jej... Przydaje się więc oddalenie35. 

Каштоўнасць роднага недаацэньваем, калі яно побач з намі. 
Трэба ад яго аддаліцца на нейкі час, каб зразумець ісціну, што 
найбольш вартаснае найлепш бачыцца здалёк. Ужо Міхаіл Бах-
цін сцвярджаў, што спазнаць уласную культуру найлепш можам 
праз прызмат іншай культуры. У падобным плане выказваец-
ца прафесар Э. Феліксяк пра каштоўнасць і значэнне кожнай 
нацыянальнай культуры: A przecież warto nawiasem zauważyć,  

32	 Głęboka analiza współrzędnych. Rozmowa z Leonem Tarasewiczem, przeprowadzona 
24 maja 2014 r. w Krynkach (Villa Sokrates, dom Sokrata Janowicza). Rozmawiały: 
Danuta Zawadzka, Grażyna Charytoniuk-Michiej i Katarzyna Sawicka-Mierzyńska; 
z udziałem Pawła Grzesia, [w:] Sokrat Janowicz. Pisarz trans graniczny. Studia 
wspomnienia. pod red. nauk. G. Charytoniuk-Michiej, K. Sawickiej-Mierzyńskiej, 
D. Zawadzkiej, Białystok 2014, s. 389.

33	 Тамсама, s. 389.
34	 Яновіч сам дакладана акрэслівае, што для яго абазначала паняцце “малой ай-

чыны”: Ojczyznę stanowiły: dom, matka, ojciec, brat, ciotki, wujkowie, obejście, 
pies podwórzowy, kury, owce, krowa, łany zbóż, łąka, cerkiew, wesela, chrzciny, po-
grzeby, koledzy (potem koleżanki), (...). I tysiąc innych przedmiotów oraz sytuacji, 
nigdy zaś posterunek policji czy szkoła albo urząd jakowyś, które eksponowały tę 
drugą, narzuconą, przychodzącą wraz z oddziałem zbrojnych. S. Janowicz, Terra 
incognita: Białoruś, Białystok 1993, s. 64.

35	 S. Janowicz, Terra incognita: Białoruś, Białystok 1993, s. 65.

że każda kultura buduje swoje własne duchowe centrum, oczywiście  
w odniesieniu do uwarunkowań i relacji z innymi36.

Крынкі займаюць самую высокую пазіцыю ў каштоўнаснай 
іерархіі Яновіча, а вялікія, слынныя сваёй гісторыяй гарады ста-
яць непараўнальна ніжэй. Kiedy znajduję się w dalekich stronach, 
widzę Krynki...37 Такая “адвернутая” ацэнка сведчыць аб глыбокай 
эмацыянальна-псіхалагічнай сувязі Яновіча з родным гарадком. 
Асабліва гэта адчуваецца ў апавяданні Na Wrocławskim dworcu са 
зборніка Малыя дні, у якім апавядальнік эмацыянальна перажы-
вае выезд з родных Крынак. Вымушанае падарожжа ў далёкі вялікі 
горад Вроцлаў перадаецца аўтарам, як бы ад’езд з самага камфор-
тнага цэнтра свайго свету. У чытача ўзнікае ўражанне, што герой, 
выязджаючы з Крынак, едзе некуды на перыферыю. 

Мястэчка, а затым і родны дом, відавочна набываюць антра-
пацэнтрычнае месца ў светабачанні С. Яновіча. Дом пісьменні-
ка знаходзіцца ў цэнтры Крынак, якія з’яўляюцца жыццядайнай 
і творчай крыніцай для пісьменніка. Гэта зразумела, бо тут – яго 
родны дом, бо тут мінула яго шчаслівае дзяцінства, застрахаванае 
маміным “крылом”. Роднае становіцца меркай свету. 

Сіла прыцяжэння Крынак настолькі моцная, што мястэч-
ка робіцца для пісьменніка цэнтральнай кропкай у пункцірах 
уласнага жыццёвага шляху. Слушна сцвярджае В. Смашч38, што 
ў зборніку Zapomnieliska (Wrocław, 1978) Сакрат Яновіч адбывае 
zwielokrotnione „powroty do Krynek”, хаця „wstydzi się zarumieniony 
dojrzałością39. Яновічавае антрапацэнтрычнае бачанне свету праз 
прызму Крынак падкрэслівае Вальдэмар Смашч ва ўступным слове 
да зборніка С. Яновіча Trzeciа porа: Każdy z nas – by przywołać słowa 
Kazimierza Wyki – posiada swój „ośrodek trwałości, centrum, poprzez 
które patrzy na świat. Яновіч, славуты сын крынкаўскай зямлі, ства-

36	 E. Feliksiak, Historia literatury u źródeł komparatystyki, [w:] E. Feliksiak, Antropo-
logia literatury. Interpretacje i studia, Kraków 2014, s. 54-55. 

37	 S. Janowicz, Na Wrocławskim dworcu, [w:] S. Janowicz, Małe dni, Warszawa 1981,  
s. 125.

38	 Waldemar Smaszcz, polski historyk literatury, krytyk, eseista, tłumacz, stwierdza, 
że zbiór Zapomnieliska jest największym osiągnięciem artystycznym Janowicza, bo 
stanowi konsekwentną kompozycję, zamkniętą całość.

39	 W. Smaszcz, Scalanie pamięci, [w:] S. Janowicz, Trzecia pora, Białystok 1983, s. 18.

рыў назаўсёды ў літаратуры вобраз роднага мястэчка, свой цэнтр 
свету. Малое мястэчка на ўсходнім польска-беларускім памежжы 
не было вядомае ў Польшчы, пакуль не расславіў яго пісьменнік. 

Паводле сацыёлагаў і псіхааналітыкаў, дом з’яўляецца не толь-
кі прытулкам, прыстанішчам, але таксама сімвалам чалавека. Дом 
канкрэтнай асобы асацыюецца з характарам, культурай і павод-
зінамі яго жыхароў. Гаворыцца “свая хатка – як родная матка”,  
“у сваім доме сцены дапамагаюць”. Сапраўды, для Яновіча рэальны 
дом – гэта таксама яго насельнікі, а найперш маці. Яе вобраз нераз-
лучна звязаны з домам.

Несумненна, гэта маці з’яўляецца самым цёплым і сардэчным 
воблікам у галерэі жаночых вобразаў ва ўсёй творчасці С. Яновіча. 
Маці ў пісьменніка з Крынак – гэта заступніца і абаронца хатня-
сямейнага вогнішча. Яна, сялянка з Барсуковіны, неадукаваная, 
аднак сыну змагла стаць настаўніцай жыцця. Выхоўваючы сына, 
маці вучыла яго пашане да цяжкай працы, да беларускай трады-
цыі. Яе навука, яе словы служаць cыну пунктам суаднясення з пог-
лядамі іншых людзей і наогул з філасофіяй свету. Безумоўна, маці 
аказала вялікі ўплыў на светапогляд сына. Герой малой прозы, свя-
дома ці не, аказваецца пад уздзеяннем яе думак, ідэй, поглядаў.

Цалкам зразумела, што безумоўная мацярынская любоў і баць-
коўскі маральна-этычны кодэкс, спазнаны Яновічам у дзяцінстве, 
разам з вобразамі вясковай навакольнай прыроды былі настолькі 
істотнымі, фундаментальнымі, што пісьменнік неаднойчы будзе 
вяртацца у сваіх творах да гэтага ранняга этапу сваёй творчасці:  
Я іду сваім полем. Дзяцінства маё маячыць на небакраі; (...). Ува-
ходжу ў дом. На сценах яго іканастас успамінаў маіх, з матчынай 
усмешкай далёка40.

У мініяцюры Гутарка з маці жанчына паказана як настаўніца 
жыцця, ментар. Апавядальнік прыязджае ў родны дом, каб мець 
магчымасць пабыць разам з маці, нацешыцца яе прысутнасцю. 
Жыхар вялікага горада Беластокa, адукаваны сын, балюча адчу-
вае сваю самотнасць, ён згублены ў чужым свеце. Яму так не хапае 
блізкасці маці, яе парад, што нават пасля доўгай размовы ноччу 
ён адчувае ненасычанасць. Герой, выязджаючы ад маці, шчыра 

40	 С. Яновіч, Роднае, [у:] С. Яновіч, Сярэбраны яздок. Аповесць, апавяданні, 
замалёўкі, гумарэскі, Мінск 1978, с. 64.

прызнаецца, што, відаць, няшмат я тады разумеў з жыцця41. На 
гэты час размова з маці памагла вырашыць набалелыя праблемы. 
Відавочна, сыну патрэбна адчуванне сілы маці, дзякуючы якой ён 
зможа далей ісці сваёй уласнай дарогай. 

Могілкі – месца вечнага спачыну чалавека, месца ў доме Бога 
Айца. У міняцюры Фэст пісьменнік піша: Матчын енк і плач 
дзіцяці тоіцца ў пацямнелай выспе зеляніны, заціснутай камен-
ным абручом пад дзевятой хваляй убогіх пагоркаў. Маці забрала  
з сабою горыч жыцця; (...)42. На жаль, традыцыйны абрад асвячэння 
могілак перамяняецца ў фэст, падчас якога занікае павага да месца 
спачыну бацькоў. Топчуцца і поўзаюць па іх сваякі ў экстазе – госці 
фэставай традыцыі. Жальба разменена на дробныя манеты, (...)43. 
Вобраз святога месца паддаецца прафанацыі, набывае трагічныя 
рысы. У гэтым творы выпуклены іранічна-філасофскія адносіны 
аўтара да свайго асяроддзя. Яновіч імкнецца разважаць над самым 
істотным у жыцці. 

Вобраз маці ў Яновіча мае свае карані ў славянскай культуры, 
дзе дом услаўляецца, калі ёсць у ім яна, жывая або ўжо яе дух, які 
надалей адчуваецца там, які апекуецца домам і яго сямейнікамі. 
Няма дому, калі ў месцы няма хаця б нават духу маці. У славян жан-
чына – гэта цэнтр дому, а родная хата – клімат, атмасфера, сямей-
нае вогнішча, а не сцены. У доме павінен адчувацца сямейны дух, 
які пільнуе жанчына, маці. Гэта характэрна для ўсходніх хрысціян, 
і ідзе ад глыбіні вякоў. Маці атаясамліваецца са словамі: апекунка, 
апекунства, абароненасць, любоў, адчуванне бяспекі. Праз такое 
разуменне маці паралельна ідзе пашана да сцен, кутка, Крынак. Без 
годнасці жанчыны няма годнасці свету, бо яна яго маці!”44. 

Топас дому ў апавяданнях Сакрата ЯновічаАнна Саковіч 

41	 С. Яновіч, Гутарка з маці, [у:] С. Яновіч, Доўгая смерць Крынак, Беласток  
– Бельск 1993, с. 19. Tłumaczenie: „pewnie jeszcze nie wszystko w życiu rozumia-
łem” [w:] S. Janowicz, Rozmowa z matką, [w:] S. Janowicz, Małe dni, Warszawa 1981,  
s. 135.

42	 С. Яновіч, Фэст, [у:] С. Яновіч, Сярэбраны яздок. Аповесць, апавяданні, 
замалёўкі, гумарэскі, Мінск 1978, с. 65.

43	 Тамсама, с. 65.
44	 С. Яновіч, Сумненне, [у:] С. Яновіч, Сярэбраны яздок. Аповесць, апавяданні, 

замалёўкі, гумарэскі, Мінск 1978, с. 78. А таксама С. Яновіч, Загоны, Беласток 
1969. с. 30.



203

Аляксандра Яновіч, маці пісьменніка, цэлае жыццё імкнулася 
засцерагчы сына ад няшчасцяў. У міняцюрах пісьменнік зафікса-
ваў вобраз маці, якая павучае сваіх дзяцей, раіць, папярэджвае, 
просіць: 

Асцерагайся-беражыся, даражэнькі, электрычнага току!  
(...) Глядзі, Віцечка, не падлезь пад самаход! (...) Калі ўсё атрыма-
еш, Віцечка, дык добранька прыхавай у чамаданіку і замкні яго 
ключыкам, бо ўкрадуць у цябе якія заморанікі. (...) Не біся ні  
з кім, сыночак, бо толькі пакалечаць цябе аднаго і захварэеш. 
Шануй сябе, апранайся цёпла45. 

Маці нават інтуітыўна прадчувае, што нешта кепскае адбыва-
ецца ў жыцці сына. Ёй сніцца, што сын стукае ў дзверы, просіць: 
“Адчыні, мамачка!” Але я не магу падняць руку, адсунуць засоўку... 
Праснулася ўзмакрэлая. (...) Ахапіла мяне нядобрае прадчуванне46.

З вобразам маці, якая добрасардэчна перасцерагае сына перад 
рознымі пасткамі, звязаны біблейскі вобраз блуднага сына, якому 
бацькі здольны шмат прабачыць. Я. Чыквін заўважае, што: 

Праблема блудных сыноў, што адыходзяць са сваёй хаты, пакі-
даюць бацькоў, айчыну, ідуць множыць славу і дабрабыт іншых 
народаў, моцна вяжа Сакрата Яновіча з той традыцыяй, якую  
запачаткаваў у беларускай літаратуры В. Дунін-Марцінкевіч.  
(...) У творчасці Яновіча праблема “марнатаўнага” сына прадстаў-
лена ў момант адыходу сына з дому, калі за ім наўздагон чуецца 
яшчэ бацькоўскі праклён альбо тужлівая матчына перасцярога. 
Праўда, пісьменнік ідзе за “блуднікамі” іх следам і далей, каб вы-
явіць іх жыццёва-этычную памылку, іх спаўзанне ў перыферый-
насць, у вырачэнства, сервілізм, гістарычнае бяспамяцтва, калі  
ў іх руках і на душы застаецца адзіны ўжо і апошні козыр: дра-
пежнасць, хамства47.

Топас дому ў апавяданнях Сакрата ЯновічаАнна Саковіч 

45	 С. Яновіч, Паехаў сынок вучыцца, [у:] С. Яновіч, Сярэбраны яздок. Аповесць, 
апавяданні, замалёўкі, гумарэскі, Мінск 1978, с. 108-109.

46	 Тамсама, с. 107.
47	 Я. Чыквін, Шлях па крузе (Штрыхі да творчай біяграфіі Сакрата Яновіча),  

с. 210.

Такім жа блудным сынам адчуваў сябе і сам Яновіч. Ён, будучы 
ўжо спелым пісьменнікам, бачыць і разумее свае раннія, сыноўскія 
памылкі. Дзеці, якія толькі што вырваліся з радавога гнязда ў вялікі 
свет, захлынуліся магчымасцямі, якія стварае горад. У іх не хапае 
часу, каб наведаць бацькоў, якія засталіся ў вёсцы. Ім неапраўдана 
рэдка здараецца прыязджаць дадому. А калі ж ужо прыедуць, то, 
не ведаюць, як сябе паводзіць, саромеюцца. Наратар у мініяцюры 
Прыехаў нават нібы заахвочвае маці, каб першая выказала сваю ра-
дасць прыездам сына: 

Глянь, маці, на сына. Ён сумны стаіць, бамбіза, і не ведае куды 
падзець рукі. Падымі, маці, вочы. Ён здалёку прыехаў наведаць 
гаспадарку. Запытай, маці, як жывецца яму. Ён пакінуў цябе адну 
на загоне запушчаным. Прытуліся, маці, да шчакі! Ён не асмеліц-
ца пацалаваць руку тваю. Прыгалуб, мамачка, кучму яго раскуд-
лачаную48. 

Затое ў міняцюры Салдату бачым адваротную сітуацыю. Яно-
віч робіць закіды сыну, што доўга не быў у бацькоўскім доме. Да-
карае яго, каб не хадзіў нікуды, а гэты час прысвяціў спрацаваным 
бацькам: Каб уцехі гэтай хапіла старым на год цэлы49. 

Яновіч шчыра прызнаецца, што ў яго выпадку сітуацыя адра-
чэння ад роднага была вынікам унутранага бунту супраць жорс-
ткага лёсу селяніна, супраць блізкіх: 

У свае прыезды на вакацыі прыбілася да мяне (і не да аднаго 
мяне) нейкае парабкоўскае крыўдаваньне на матку-бацьку. Злосьць 
на гаспадарку й зямлю, на цэлае гэтае запацелае ад натружанасці 
йснаваньне; ад натужлівай працы гнаіліся маладому скулы50. 

Такім чынам, родная старонка выклікае амбівалентныя пачуц-
ці, не толькі радасныя, дзіцячыя ўспаміны, але ж і страх, і нежа-
данне перад цяжкай працай і сярмяжнасцю жыцця: 

Топас дому ў апавяданнях Сакрата ЯновічаАнна Саковіч 

48	 С. Яновіч, Прыехаў, [у:] Белавежа. Літаратурны альманах, № 1, Беласток 
1965, с. 276; a таксама [у:] С. Яновіч, Загоны, Беласток 1969, с. 10

49	 С. Яновіч, Салдату, [у:] Белавежа. Літаратурны альманах, № 1, Беласток 
1965, с. 276; a таксама [у:] С. Яновіч, Загоны, Беласток 1969, с. 11.

50	 С. Яновіч, Занатоўкі для памяці, [у:] С. Яновіч, Доўгая смерць Крынак, 
Беласток – Бельск 1993, с. 59.

W białostockie noce śniła się ojcowizna za smugą lasów supraskich 
i, jednocześnie, obawiano się jej za dnia: odstręczała przednówkiem, 
młócką na dwa cepy, wykopami w jesiennych bruzdach zaciągniętych 
mgłą pól, przeklętą zwózką snopów po żniwach, kiedy to na wybojach 
Hliniszcza wywracały się wysoko ładowane fury na drewnianych 
kołach z obręczami; od szarpaniny sierpem dostawało się wrzodów 
na muskułach; podczas pasania stadka krów, tuż po wschodzie słońca, 
oczy kleiły się w marszu i można było usnąć chociażby w kałuży (...)51

Аднак адначасова, паралельна з вобразам беларускага тутэйша-
га “марнатраўнага” сына ёсць у лірычных мініяцюрах аўтара За-
гонаў вобраз сына, які застаецца ў хаце, пры бацьках, улюбёнага  
ў сваё, нават дэманстратыўна падкрэсліваючага сваю прыналеж-
насць да нацыянальных каранёў. Як заўважае Ян Чыквін, тым  
героем найчасцей з’яўляецца апаэтызаваны porte-parole самога аў-
тара52. 

Знакамітым прыкладам такога тыпу героя з’яўляецца вобраз 
пастуха Супруна з аднайменнага апавядання. Ён не наракае на 
свой лёс. Яму і не сніцца горад. Ведае, што ёсць гарады, гэтаксама 
як ведае, што ёсць даліны і горы, Карпаты53. На думку аўтара, ён 
такі шчаслівы, як ніводзін з нас, бо амаль штодзённа бачыў захад 
сонца за парогам роднай вёскі, расу пры ўзыходзе сонца. Для яго 
роднае ўяўляе каштоўнасць, якую нельга памяняць на чужое ба-
гацце. Супрун – добры сын сваіх бацькоў. Ён жыве згодна з пры-
родным календаром і з традыцыямі сваіх папярэднікаў. 

Памяць стварае нашую тоеснасць, тое, кім з’яўляемся. Памя-
ць аб родным доме – гэта гісторыя, якую кожны можа перадаць 
сваім нашчадкам. Настальгія па жыцці продкаў і іх нескладаным 
маральна-этычным кодэксе ўласціва творчасці Яновіча. Пісьмен-
ніку падабаецца, што некалі ніхто на афішаваўся са сваімі бедамі, 
не скардзіўся на лёс: 

Дзед, калі не меў грошай, хадзіў на кірмаш купляць каня!.. Ба-
буля ж, калі даставала ад дзеда лейцамі, не бегла да суседак. Яна 

Топас дому ў апавяданнях Сакрата ЯновічаАнна Саковіч 

51	 S. Janowicz, Terra incognita: Białoruś, s. 65. 
52	 Я. Чыквін, Шлях па крузе (Штрыхі да творчай біяграфіі Сакрата Яновіча),  

с. 210.
53	 С. Яновіч, Супрун, [у:] С. Яновіч, Загоны, Белаток 1969, с. 69.

апранала на сябе лепшае адзенне, і нікому не прыходзіла ў гала-
ву здагадка, што ёй цяжка, баліць... вызлаваўшыся, яны дабрэлі 
адно да другога. Вучыся ад іх...54

Kрынкі – месца, дзе жыццё вучыць спакою і пакорнасці. Гэта 
месца, дзе Трыццаць гадоў таму назад, на сорак пятым кіламетры 
ад Беластока, паўночна-ўсходнім55, дамашняе акно пахла варанай 
бульбай, і свежым малаком, і цыбуляй са скваркамі56.

Варта пагадзіцца і з выказваннем Зыгмунта Баумана, які заў-
важыў, што ў людзей, якія хочуць у хуткім часе дастасавацца да 
хутка зменлівай штодзённасці, наступае адчужэнне, аддаленне ад 
сваіх уласных месц. У такой сітуацыі чалавек пераўвасабляецца  
ў турыста, бадзягу, для якога моцная тоеснасць аказваецца цяжа-
рам „kulą u nogi niż parą skrzydeł”57. На яго думку, жыхары “агуль-
на-сусветнай вёскі” („globalnej wioski”) губляюць арыенцір у све-
це, а затым узнікае ў іх пачуццё выкаранення і знішчэння роднай 
культуры58.

У апавяданні Доўгая сьмерць Крынак, змешчаным у аднаймен-
ным зборніку, Яновіч адыходзіць ад паказу рэальнага вобраза 
дому. Тут Крынкі метафарычна ўвасабляюць роднае гняздо. Пісь-
меннік сумуе, бачачы, што мястэчка паступова абязлюдзьваецца, 
а апусцелымі дамамі авалодвае прырода. Пушча адбірае тое, што 
раней у яе было ўзята чалавекам. Прыйдзе час, што цалкам урос-
лыя ў зямлю будынкі й размытыя вуліцы тут будуць укрытыя 

54	 С. Яновіч, Падлікі, [у:] С. Яновіч, Сярэбраны яздок. Аповесць, апавяданні, 
замалёўкі, гумарэскі, Мінск 1978, с. 163.

55	 С. Яновіч, У глыбі дзяцінства, [у:] С. Яновіч, Сярэбраны яздок. Аповесць, 
апавяданні, замалёўкі, гумарэскі, Мінск 1978, с. 74.

56	 Тамсама, с. 16.
57	 Z. Bauman, O turystach i włóczęgach czyli bohaterach i ofiarach ponowoczesności, 

[w:] Pamięć, miejsce, obecność. Współczesne refleksje nad kulturą i ich implikacje 
pedagogiczne, red. J. P. Hudzik, J. Mizińska, Lublin 1997, s. 130.

58	 K. Kossakowska-Jarosz, Ziemia utracona znakiem istnienia. Dramatyzm zapisu 
świata łemkowskiego w świetle kasety “Посеред Зеленых Доріг”/ „Pośród zielonych 
dróg”, [w:] Ziemia w literaturach i myśli filozoficznej Słowian, pod red. W. Laszczak 
i D. Ambroziak, Opole 2008, s. 151.

сьвяжуткімі бярэзьнічкамі, грыбнымі пералесачкамі59. Сітуацыя 
культурна-быційнага жыцця Крынак, а затым атмасфера сярод 
местачкоўцаў, напамінае восень. Даўні свет мястэчка вымірае. Бо 
жыццё выглядае як доўгае, абсурдна расцягнутае ў часе паміранне,  
і ў тым ягоная жахлівасць60, – пiша П. Васючэнка.

І ў іншым месцы даследчык, характарызуючы канфліктную 
вось твораў С. Яновіча, сцвярджае:

Сімвал смерці, зацягненай, як хранічная хвароба, або жыцця, 
скіраванага да непазбежнай смерці – без сумліву, цэнтральны 
артэфакт Яновіча, пра што сведчыць і назва яго зборніка Доўгая 
смерць Крынак. Маргінальнасць нацыянальнага жыцця, заняпад 
вёскі, мізантропія – гэтыя прыкметы складаюць негатыўны план 
таго тыпу экзістэнцыі, што ўласцівы Крынкам, яго насельнікам  
і іншым персанажам Яновіча58.

Дом для чалавека – гэта святасць, гэта і цэнтр свету і гняздо,  
у якое вяртаюцца яго жыхары з самых доўгіх і далёкіх падарож-
жаў. Дом аб’ядноўвае сямейнікаў, фарміруе іх светапогляд, вызна-
чае чалавечыя каштоўнасці, навучае, як глядзець на свет і іншых 
людзей. Падводзячы вынікі, можна сцвердзіць, што Яновіч піша аб 
архетыпе дому па-рознаму. У зборніку Загоны пераважаюць узнёс-
ла-паэтычны тон, метафарычныя вобразы. Характар стылю Янові-
ча мяняецца ў зборніку Доўгая смерць Крынак – побач з лірычнымі 
вобразамі часцей прысутнічае прыземлены вобраз дому.

З поўным правам можна канстатаваць, што амаль уся творчас-
ць Яновіча з’яўляецца апалогіяй сям’і і дому, а затым яго “Малой 
Айчыны”. Пісьменнік адчувае місію трывалага замацавання гэ-
тых вобразаў. Насельнікі яновічавага дома – аўтахтоны Падляш-
скай зямлі, якім удалося выжыць насуперак усім неспрыяльным 
абставінам. Геаграфічнае становішча паўночна-ўсходняй часткі 

цяперашняй Польшчы ніколі не дазваляла жыхарам спазнаць 
трывалага спакою. Лёс аўтахтона – вызначаны месцам нараджэн-
ня, убірае ў сабе маральную павіннасць вернасці сваім продкам.

Дом пісьменніка з Крынак трымаецца на трох кітах: дом рэаль-
ны, сімвалічны і ідэйны, у нацыянальным духу “метафорыкі маліт-
вы да беларускага слова”. Ядром ў доме Яновіча з’яўляецца беларус-
касць, славянскасць, што наогул уласціва і іншым “белавежцам”.

Summary

The topos of home in Sokrat Janowicz’s short stories

This article analyses the topos of home in the works of Sokrat 
Janowicz, a member of Belarusian Literary Association ‘Białowieza’. In his 
short stories and lyrical miniatures the writer from Krynki shows the 
picture of a real, symbolic, and ideological home, in the nationalistic 
spirit connected with a prayer to a Belarusian word. The center, or the 
heart of Janowicz’s home is being Belarusian and Slavic. There is a 
writer’s attempt to combine Belarusian national idea with Orthodoxy. 
The author discusses aspects associated with his family home such as 
the picture of Krynki, the picture of his mother, and the problem of 
assimilation of Belarusian ethnic minority.

Keywords: home, Polish-Belarusian borderline, the picture of Krynki, 
childhood, the picture of mother.

